
恐大器之不安也䟽入　上怒下繼曾詔獄尋降金壇縣

丞○初制郊祀畢宴諸大臣名曰慶成　上以灾歉不宴

修饌唐皋言祭祀禮重郊丘君臣情通宴享帝王所以報

本始而篤慈惠也　皇上潜升百度惟新而臨御三年君

臣未同一日之宴誠爲闕典不報○大理卿鄭岳言臣勘

事陝西道經畿內河南見太行西倚潼關東繞懷衛北極

燕冀水皆東注南入于海盧易滹泥琉璃漳洛衛沁洛𤄊

其大也宜令瀕水開田築堤鑿渠平疇無水者量濬畎澮

或爲陂塘下通水泉上蓄雨潦數年之後皆爲沃壤矣户

部侍郎王承裕覆議行之

三月修撰舒芬御史朱淛等各䟽言　皇上孝事兩宫當

如一日興獻　太后聖誕旣巳朝賀今　昭聖誕辰遽傳

命婦免朝禮數頓殊關係不小況當議禮紛更之日此報

一出人心驚疑乞別降綸音以彰至孝　上怒其出位妄

言各逮訊

四月給事中安盤上䟽言今欲別立一廟于大內則是明

知恭穆萬萬不可入　太廟矣太廟旣不得考　恭穆又

不得入是無考矣世豈有無考之　太廟哉此其說之自

相矛盾者也　上曰朕本生　聖母躬親奉侍而本生

皇考遠在安陸於卿等安乎奉先殿西室所司其亟修葺

--

以盡朕歲時追切之情禮官卽諏日具議仍執違旨者罪

無赦

五月大學士王鏊卒贈太傅謚文恪

　〈鏊吳縣人鄉會第一廷試第三幼穎悟不羣學問贍博爲文春實爾雅當時式之至其立朝大節卓然在人耳〉

　〈日上大夫多惜未究其用云〉

修撰吕柟以修省自劾不職十三事言甚切直下鎮撫司

拷訊○上定奉先殿西室名觀德殿奉安興獻皇帝神主

○霍韜赴召力辨二父兩統之非而席書亦上大禮考議

璁萼室復條七事以上俱留中鴻臚少卿胡侍言祖訓兄

終弟及葢嚴嫡庶防覬覦耳魯嬰齊不受命歸父漢病巳

不受命昭帝何必受命乃爲後哉　帝怒謫爲潞州判官

六月以張璁桂萼爲翰林學士方獻夫爲侍讀學士○土

魯番滿速兒寇甘肅廵撫都御史陳九疇禦却之○詔斿

遺忠劉𦶜賜祭葬復其家追念首倡誅瑾之誎也○員外

薛蕙上爲人後解二篇爲人後辨一篇　上命鎮撫司逮

訊○御史段續陳相各䟽萼等假議禮以干進不宜驟加

淸秩　帝怒其排妬忠良逮獄謫補外南京尙書楊旦顏

頤壽沈冬魁李嗣充翟文奎侍郎陳鳳梧等都御史鄒文

盛伍文定等各上言俱切責之

七月璁萼上言今日典禮願與禮官辨晣列十三事以上

